
Şuşa–azadlığın,  
qayıdışın və dirçəlişin şəhəri

S sübhdən Şuşaya yola düşəcəyəm. Düşməndən 
azad ediləndən sonra ikinci dəfə bu qala-şəhərin 
görüşünə, Qarabağ şəhidlərinin, Vətən uğrunda 

canından keçən övladların – yenilməz döyüşçülərin 
qalib ruhlarını ziyarətə gedəcəyəm. Vüqarla, qürurla 
dalğalanan bayraqlarımızın “qonduğu daşa pir 
deyəcəyəm”, o bayrağın kölgəsi düşən torpağı gözümə 
çəkəcəyəm” (Ramiz Qusarçaylı). Yol boyu yağının viran 
qoyduqları kəndlərin, dağıtdıqları evlərin, qurutduqları 
bağ-bağçaların yanından keçdikcə yaşadığım ağrı-
acını canımda, iliyimdə hiss edəcəyəm. Oğlum Fəridin 
erməninin qazdığı səngərin, qurduğu istehkamın 
üzərindən mənə tərəf şəstlə “boylandığını” təsəvvürümə 
gətirəcəyəm...  

“Mən Şuşaya bağlıyam”

Avtobusda yanımda əyləşən Va-
hid adlı yaşlı kişi yolun başlanğıcın-
da tanışlıq zamanı əslən Şuşadan, 
Qaryağdılar nəslindən olduğunu, 
gediş-gəliş başlayandan bəri doğ-
ma şəhərinə özündən asılı olma-
yan səbəbə görə  gedə bilmədiyini, 
tale-qismətin isə bu gün üzünə gül-
düyünü dedi. Onunla şuşalı illəri 
ilə söhbət etməyə nə qədər cəhd 
göstərsəm də, danışmadı. Füzu-
linin Əhmədbəyli kəndindən azca 
aralanandan sonra isə ətrafda ürək 
göynədən xarabalıqlara baxa-baxa 
gözündən süzülən yaşı əlinin arxa-
sı ilə bir kimsəyə hiss etdirmədən 

silməyə başladı.     
Vahid kişi avtobusdan düşəndən 

sonra şuşalılara verilən “imtiyaz-
dan” yararlanıb evi ilə, məhəlləsi ilə 
“görüşə”  getdi. Səfərimizin sonuna 
yaxın qayıdanda isə “yurd-yuvanla 
salamlaşıb həsrətinin yanğısını 
söndürə bildinmi” sualıma cavabında 
dedi: “Qardaş, viranə qalan evimizə, 
uşaqlığımın, yeniyetməliyimin, 
gəncliyimin keçdiyi yerlərə ayaq ba-
sıb əhdimə çatdım, dədə-baba  tor-
pağıma qovuşmaq xoşbəxtliyini ya-
şadım, olub-keçənləri – xatirələrimi 
gözlərim önündə canlandırdım. 
Amma bu vüsal çilik-çilik olmuş 
arzu-istəklərimi bundan sonrakı 
ömrümdə göyərdəcəyinə,  köçkün 
həyatımın dərinə işləyən yarasına 
məlhəm ola biləcəyinə inanmıram... 
O bir Allah bilir ki, mən ruhumla, 
varlığımla təkcə Şuşaya onun doğ-
malarına qovuşduğu bu xoşbəxt 

günündə deyil, həm də dilim söz 
tutandan, ağlım kəsəndən torpağı-
na, daşına, suyuna, çiçəyinə bağlı 
olmuşam. Qoynundan aralanan-
da, harasa gedəndə də fikrimdə, 
düşüncəmdə yaşatmışam. Bax, elə 
düşmən əsarətində qaldığı  ötən 
28 il yarımlıq uzun bir dövrdə də 
bilirsənmi həsrətilə nələr çəkmişəm, 
hansı əzabları, hansı ağrı-acıları ya-
şamışam?!.  

...Şuşaya  gedən yollar bağla-
nandan sonra Vahid kişinin neçə-
neçə doğma-əzizi dinclik, rahatlıq 
görmədi,  dünyanın ən ağır dərd-
kədər yükünü–Vətən həsrətini da-
şıdı, Vətəndə Vətən yanğısı ilə ya-
şadı. Dərdi ovuda-ovuda:  “Uğursuz 

sevgi də, doğma adamların vaxsız-
vədəsiz  itkisi də, dost xəyanəti də  
gec-tez vaxtın, zamanın gücünə 
təslim olur, unudulur. Təkcə yurd-
yuva, od-ocaq  yarası sağalmır, qay-
saq bağlamır”,– dedi.  

Şuşa 28 il yarım şuşalıların  
gözlərində dumana-çənə büründü. 
Bəlkə də  bu illərdə övladlarını itirən, 
yadlara üz göstərməyən Şuşaya 
yaz-yay da gəlmədi. Sazın-sözün 
çal-çağırına həsrət qalan Cıdır düzü 
yağının keyf məclisləri qurduğu 
məkana çevrildi...

… 1992-ci il mayın 8-də Şuşa–   
strateji cəhətdən önəmli olan bu 
dağ şəhəri erməni faşizminin cay-
nağına keçdi. Yurdundan qovularaq, 
kənd-kənd, şəhər-şəhər səpələnən  
şuşalıların məcburi köçkün həyatı 
başladı. Düz  28 il yarım uzun bir 
zaman ərzində onlar gündüzlər 
min bir qayğının ağır yükü altında, 
gecələr əzablı yuxuların qovğasın-

da Şuşa intizarı ilə – yurd yerlərinə 
dönmək, sönmüş ocaqlarını yan-
dırmaq istəyilə yaşadılar. Beləcə 
bir-birinə calanan əzablı  illərin hər 
günündə doğma obalarına dönmək, 
hər daşa, qayaya üz sürtmək, hər 
gülün-çiçəyin ətrini  sinələrinə do-
yunca çəkmək həsrətilə sabahla-
ra ümidlə boylandılar.  Qarabağın 
işğalda olmayan azad yerlərinə 
gəlib Şuşa qalasına sarı boylandı-
lar.  Kədərli, hüznlü baxışlarını  qala 
səmtdən saatlarla çəkmədilər. Bu lal 
baxışları ilə sanki, yurda qovuşmaq 
arzularına çatmaqda o şəhərin başı 
üzərində dolaşan narahat ruhlar-
dan  imdad, kömək  dilədilər. Onları 
yurd-yuvalarından didərgin salan, 
doğmalarının qəbirlərini tapdalayan 
düşməni cəzalandırmağı da o ruhla-
ra tapşırdılar.        

28 il 6 aydan sonra...

Şuşanı küçə-küçə, məhəllə-
məhəllə gəzdikcə qalanın qəsbkarın 
caynağında olduğu illərdə yadlaş-
dırmağa, ögeyləşdirməyə cəhd 
göstərildiyi qənaətinə gəlirəm. 
Vaqifin məqbərəsindən üzü aşa-
ğı tamaşa edəndə isə şəhərin ya-
ralarının daha dərinə işlədiyini 
görürəm. Erməni faşizmi Qara-
bağın bu qədim məkanındakı 
zəngin muzeyləri də talayıb, tarixi 
yadigarları yağmalayıb, misilsiz 
mədəniyyət ocaqlarına, türbələrə, 
qəbirlərə, xatirə abidələrinə aman-
sızlıqla divan tutub, viranə qoyub, 
“La-ilahə-illəllah” nidalı minarələri 
nişangahlara çevirib. Şuşanın adını 
bütün dünyaya yayan sənətkarların 
heykəllərini gülləbaran edib. Bəlkə 
də Natəvanın, Bülbülün, Üzeyir 
Hacıbəylinin ruhu bu vəhşiliyə, bu 
vandallığa dözməyərək od tutub ya-
nıb. Bəlkə də Pənahəli xan Cavan-
şirin,  Molla Pənah Vaqifin, Qasım 
bəy Zakirin ruhu bu namərdlərin 
əməllərindən bu doğma diyardan 
perik düşsələr də, düşmənin diz 
çökəcəyinə, zirvələrdə Azərbaycan 
bayrağının əbədi dalğalanacağına, 
haqqın təntənəsinin, zəfər gününün  
nə vaxtsa yaşanılacağına ümid, 
inam bəsləyib.    

28 il altı aylıq ağrı-acılardan, 
əzablardan sonra iki ildir ki, o pe-
rik ruhlar doğma yurda qayıdıb-
lar. O ruhlar iki ildir ki, qalanın 
ənginliklərdən azad şəhərin qa-
lib övladlarının yüzilliklərin qan-
qadalarına şahidlik edən məkanın 
yaralarına necə məlhəm qoyduqları-
nı görüb dinclik tapıblar.    

İki ildir ki, Şuşada  üçrəngli, 
ay-ulduzlu bayrağımız qürurla dal-
ğalanır,  1992-ci il mayın 8-dən 
Zəfər gününədək düşmənin da-
ğıtdığı, viranə qoyduğu evlər, yol-
lar, düşmən tapdağında inləyən 
abidələr, müqəddəs ocaqlar  bərpa 
edilir... 

 “…Mən yollara 
 baxaram...” 

Mən indi Cıdır düzündən, sıldı-
rım qayalığın başının üstündən üzü 
Laçın səmtə baxanda qarşı İşıqlı 
dağının ətəyindəki yurd yerlərimiz 
xəyalımda canlanır, uşaqlığımın, 
gəncliyimin kəndi, o torpağın hər 
daşı, ağacı, çayı, dağı yaddaşım-
da xatırlanır, təsəvvürümdə neçə 
illərdi yağı tapdağında inləyən 
ocaq daşlarının  hüznlü kimsəsizliyi 
təsəvvürümə gəlir: məhəlləmizə uza-
nan yol – yolağalar, cığırlar kol-kos 
içindədir, fərəhli günlərimin şahidi 
olan həyət-baca ot-ələf içindədir… 
“Bir qarış boyu, yarım qarış eni 
olan, tək-tənha qalan, gələni, gedəni 
görünməyən” (Nurəngiz Gün), 
ətrafında bir ins-cins gözə dəyməyən 
evimizsə beş addımlıqdakı köhnə 
qəbiristanlığın qaramatına bürünüb, 
miskin görkəmilə ürək dağlayır… Ya-
dıma Xalq şairimiz Fikrət Qocanın bir 
şeirindən: “…Mən yollara baxaram, 
Yollar əliboş gələr…” misraları düşür. 
Düşüncələrimdə həmin “əliboş gələn 
yollar”la geri dönüb kəndimizin baha-
rını, yayını, payızını və dərd, kədər 
gətirən qışını xatırlayıram…

…Burada – bu sıldırım qayalıq-
da oturub duman-çəndə görünməz 
olan “əliboş gələn yollarla” xəyalən 
kəndimizə üz tuturam. Evimizin 
“başının üstdən asılan” Qızılqaya, 
dərin dərədən axan Bazarçayı, yay-
da yayladığımız Şükürbəyli, Kilsəli 
yaylaqlarının ecazkarlığı gözlərim 
önünə gəlir. Uşaq olub o sıldırım 
qayalıqlara dırmaşmaq, o dəli ça-
yın o biri sahilinə keçib novruzgülü 
yığmaq, Şükürbəylinin, Kilsəlinin 
mamırlı qayalıqlarında yaşıdlarım-
la “gizlinpaç” oynamaq istəyim baş 
qaldırır. Amma o Qızılqaya, o  Ba-
zarçayı, o Şükürbəyli, o Kilsəli məni 
maqnit cazibəsilə özünə çəksə də, 
onları bir daha gedib görmək, ziyarət 
etmək istəyimin gerçəkləşəcəyinin 
“görünməz aylara, illərə qaldğını” 
düşünəndə dəhşətə gəlirəm...

Vaqif BAYRAMOV,
“Xalq qəzeti”

Bakı-Şuşa-Bakı

Erməni həyasızlığının həddi-hüdudu yoxdur. Yüz illərdir 
başqalarının torpaqlarında zorla məskunlaşıb tarix nağılları 
uyduran ermənilər hər fürsətdə özlərini “məzlum” və zəmanənin 
“qurbanı” kimi təqdim etməyə çalışırlar. Bu dəfə erməni şovinisti 
və politoloqu Andranik Miqranyan “Lazarev klubu”nun İrəvanda 
keçirilən 5-ci görüşündə yenə “gül vurub”. Qalmaqallı fikirlərilə 
həmişə diqqət çəkən erməni politoloq Ermənistanın üzləşdiyi 
problemlərdə Gürcüstanı günahlandırıb, hətta gürcü xalqını təhqir 
etməkdən də çəkinməyib. 

“Lazarev klubu” 2018-ci ildə Rusiya 
Dövlət Dumasının deputatı, MDB Ölkələri 
İnstitutunun direktoru Konstantin Zatu-
lin, həmçinin Rusiya və Ermənistanın 
bir sıra tanınmış siyasətçiləri və sa-
hibkarları, mədəni-ictimai xadimləri, 
alimləri və jurnalistləri tərəfindən təsis 
olunub. Təşkilatın rəsmi saytında yazı-
lıb ki, “klubun məqsədi cari gündəliyin 
ən mühüm mövzuları üzrə Rusiya və 
Ermənistanın vətəndaş cəmiyyətlərinin 
nümayəndələri arasında qeyri-rəsmi və 
sərbəst fikir mübadiləsi yolu ilə Rusiya 
və Ermənistan xalqları arasında qarşılıqlı 
etimadı və müttəfiqlik qarşılıqlı fəaliyyətini 
gücləndirməkdən ibarətdir”. Buna görə 
də, “Lazarev klubu” Ermənistan daxilində 
və xarici siyasət arenasında vəziyyəti 
yaxından izləyir və klubun oktyabrın  
30-da İrəvanda keçirilən 5-ci iclası da 
bunu təsdiqləyir. 

Budəfəki iclasın da ötən iclaslar kimi 
diqqət çəkəcəyi şübhə doğurmurdu. 
Lakin Rusiyada yaşayan Andranik Miq-

ranyanın gürcü xalqı barədə qalmaqallı 
ifadələrə yer verməsi tədbirə marağı ar-
tırdı. A.Miqranyanın fikrincə, “Gürcüstan 
uzun illərdir ki, Abxaziyanı, Rusiyanı de-
yil, Ermənistanı cəzalandırır, ona görə də 
İrəvandakı bu insanların Qərb və Ameri-
ka ilə yaxşı münasibətləri varsa, o zaman 
Gürcüstana, bu rəzil məxluqata ( tvar-
red.) təzyiq edin ki, onlar dəmir yolunu 
açsınlar...”. 

Bu, həmin erməni politoloqdur 
ki, Gürcüstanı həmişə aşağılamağa  
çalışıb. Hələ 2006-cı ildə A.Miqranyan 
utanmadan yazmışdı ki, “vaxtilə ermənilər 
öz kral şəcərəsini gürcü qonşuları ilə 
bölüşürdülər”: “Minnətdarlıq bir fəzilət  
olaraq istər insan münasibətlərində, 
istərsə də xalqlar arasında münasibətlərdə 
çox nadir hallarda rast gəlinir. Misal üçün, 
çox uzağa getməyə ehtiyac yoxdur. Mən 
bir erməni kimi bunu yaxşı bilirəm. Vaxtilə 
ermənilər öz çar şəcərəsini gürcü qonşu-
ları ilə bölüşürdülər”. 

Həyasızcasına tarixi təhriflərə yol 
verən bu erməni zat daha sonra iddia et-
mişdi ki, “erməni knyazlığının, daha son-
ra isə Baqratilərin kral ailəsinin gənc qolu 
Gürcüstanda hakim sülalə olmuşdu”. 
“Erməni knyazları və sərkərdələri Orta 
əsr Gürcüstan dövlətinin sərhədlərini 
genişləndirdilər. Ermənilər Gürcüsta-
nın paytaxtını tikiblər və indiyə qədər, 
demək olar ki, bütün az-çox əhəmiyyətli 

memarlıq abidələri Tiflisdə yaşayıb-ya-
radan erməni tacir və sənayeçilərinin 
himayədarlığının nəticəsidir”,─deyə 
sərsəmləyən şovinist politoloq əlavə et-
mişdi ki, “erməni əlifbasının yaradıcısı 
Mesrop Maştots qardaş gürcü xalqı üçün 
də əlifba yaradıb. Amma heç bir gürcü 
mədəniyyət xadimi və ya siyasətçisi heç 
olmasa, tarixi ədalət naminə qonşu xal-
qın Gürcüstan dövlətinin mədəniyyətinə, 
elminə, memarlığına verdiyi töhfəni qeyd 
etməyib. Deməli, nankorluq həm fərdlərə, 
həm də xalqlara xas xüsusiyyətdir”. Əsl 
erməniyə yaraşan həyasız iddialardır. 
Gürcüstandan hələ də “minnətdarlıq” ala 
bilməyən A.Miqranyan gürcü xalqı haq-
qında nə düşündüyünü bu dəfə aydın 
şəkildə Ermənistanda açıqladı. 

Əlbəttə, A.Miqranyanın belə sərsəm 
fikirləri ciddi reaksiyalar doğurdu. 
Məsələn, rusiyalı jurnalist, siyasi və ic-
timai xadim Maksim Şevçenko erməni 
politoloqunun sözlərini şərh edərkən 
bildirib ki, Rusiya imperializminin 
layihəçilərindən biri olan, gürcü xalqının 
faciəsinə kinli şəkildə və eyni zamanda, 
Qarabağ ərazilərinin, Zəngilanın işğa-
lına bəraət qazandıran bu tipi, əslində, 
ermənilərin taleyi narahat etmir: “Miq-

ranyan açıq şəkildə Qərb, Fransa, ABŞ 
ermənilərinə müraciət edir ki, onlar bu 
“tvarlara”, – gürcülərə təzyiq etsinlər, 
nəyin bahasına olursa-olsun, Gürcüs-
tandan Ermənistana, İrana dəmir yolu 
açsınlar. Təəssüf ki, Miqranyan və onun 
kimilər bugün Rusiya dövlətinin geo-
siyasi strategiyasının hakimləri olaraq 
qalırlar”. Erməni politoloqunun gürcüləri  
təhqir etməklə Gürcüstan ermənilərini 
də zərbə altına saldığını vurğulayan ru-
siyalı siyasətçi düşünür ki, A.Miqranyan 
kimi şəxslər faktiki olaraq, Gürcüstanda 
etnik, vətəndaş müharibəsini alovlandı-
rırlar. 

M.Şevçenko, həmçinin Baqram-
yan batalyonunu (Baqramyan adına 
erməni motoatıcı batalyonu 1993-cü 
ilin fevralında yaradılıb, “abxaz silahlı 
qüvvələrinin” tərkibində olub) xatırladıb: 
“O (Baqramyan batalyonu-red.), Abxa-
ziya müharibəsi zamanı... Gürcüstan 
ordusunun məğlubiyyətində əsas rol 
oynadı, danışıqlar zamanı hücuma baş-
ladı, Eduard Şevardnadzeni Suxumidə 
faktiki olaraq blokladı və gürcülərin 
məğlubiyyəti Abxaziya ərazisində etnik 
təmizləməyə səbəb oldu. İndiyə qədər 
gürcü xalqı bunun heç bir izahını alma-

yıb”. Bununla yanaşı, M.Şevçenko hesab 
edir ki, Rusiyanın “Birinci kanalı”nın si-
ması halına gələn “Miqranyanın ifşaları” 
Rusiyada diqqətdən kənarda qalacaq 
və cavabı verilməyəcək: “2014-cü ildən 
bəri naməlum erməni ekspertlər “Birinci 
kanal”da bir-bir çıxış etməyə başladılar. 
Ruslar, rus xalqı adından ruslarla ukray-
nalılar arasındakı əlaqədən bəhs etdilər”. 
Jurnalistin fikrincə, Miqranyan kimi per-
sonajlar artıq Rusiyanı qonşu pravoslav 
xalqlarla qarşısıalınmaz qarşıdumaya 
sürükləyiblər.

Göründüyü kimi, Andranik Miqranyan 
gürcü xalqını təhqir edərək, Gürcüstan-
la bağlı erməni mühitində mövcud olan 
ümumi fikri açıq şəkildə ifadə edib. Rəsmi 
Tbilisinin erməni maraqlarına deyil, öz 
maraqlarına üstünlük verməsi və Bakı 
ilə strateji əməkdaşlığını gücləndirməsi 
erməniləri çox qıcıqlandırır. Ona görə 
də A.Miqranyanın bu tərbiyəsizliyi təkcə 
Abxaziya dəmir yolu ilə bağlı deyil, həm 
də Gürcüstanın bütün davranışları ilə 
bağlıdır. Bunu da miqranyanlar həzm edə 
bilmirlər.

Səbuhi MƏMMƏDOV,
“Xalq qəzeti”

Erməni politoloq gürcüləri niyə təhqir etdi?

Noyabrın 2-də Azərbaycan Respublikasının Qeyri-Hökumət 
Təşkilatlarına Dövlət Dəstəyi Agentliyində “Minasız Azərbaycan 

naminə səylərimizi birləşdirək” mövzusunda konfrans keçirilib.

Konfransda qeyri-hökumət təşkilatlarının 
və KİV-lərin nümayəndələri iştirak ediblər.

Agentliyin Müşahidə Şurasının üzvü 
Azər Allahverənov tədbiri açaraq bildirib ki, 
Azərbaycan azad olunmuş ərazilərində işğal 
dövründə Ermənistan tərəfindən basdırılmış 
tank və piyada əleyhinə minaların hazır-
da da insanların həyat və sağlamlığı üçün 
ciddi təhlükə yaratması, bu vəziyyətə son 
qoyulması ilə bağlı beynəlxalq ictimaiyyətə 
dəfələrlə bəyanat və çağırışlar ünvanlayıb. 
Azad edilmiş ərazilərdə mövcud olan mina 
problemi məcburi köçkünlərin doğma yurdla-
rına qayıdışını ləngitməklə yanaşı, çoxsaylı 
insanların həyatına son qoyub və ya ömürlük 
əlil qalmasına səbəb olub. Eyni zamanda, 
bildirilib ki, məcburi köçkünlərin öz doğma 
yurdlarına qayıdışı “Azərbaycan 2030: So-
sial-iqtisadi inkişafın Milli Prioritetləri” proq-
ramının mühüm tərkib hissəsi, onun vacib 
komponentidir. Azərbaycanın münaqişədən 
zərər çəkmiş ərazilərinə keçmiş məcburi 
köçkünlərin davamlı və təhlükəsiz şəkildə 
köçürülməsi vəzifəsi Dayanıqlı İnkişaf 
Məqsədləri ilə birbaşa uzlaşır. 

Sonra çıxış edən Beynəlxalq Avrasi-
ya Mətbuat Fondunun prezidenti Umud 
Mirzəyev, Azərbaycanın İşğal Olun-
muş Ərazilərindəki Tarix və Mədəniyyət  
Abidələrini Müdafiə Təşkilatı İctimai Birli-
yinin sədri Faiq İsmayılov, "Cəmiyyətin və 
Vətəndaş Münasibətlərinin İnkişafı" İctimai 
Birliyinin sədri Əhməd Abbasbəyli və digər 
qeyri-hökumət təşkilatlarının nümayəndələri 
bildiriblər ki, hazırda işğaldan azad olunan 
torpaqlarımızda tikinti-quruculuq işləri ilə 
yanaşı, ərazilərin minalardan təmizlənməsi 
prosesi davam etdirilir. Tikinti işlərinin sürətlə 
aparılmasına, eyni zamanda, kommunikasiya 
xətlərinin çəkilməsinə maneə yaradan yalnız 
minalardır. Düşmən işğal edilmiş ərazilərimizi 
30 il ərzində mina və partlamamış sursatların 
“məzarlığı”na çevirib. Sirr deyil ki, bu gün də 
minalar və müharibələrin qalıqları dünyanın 
bir çox bölgəsində sülhə, insanların həyat 
və sağlamlığına, inkişafına və tərəqqisinə 
ən ciddi təhdid və maneələrdən biri olaraq 
qalır. Təbii ki, beynəlxalq miqyasda mövcud 
olan bu cür problem məhz qlobal səviyyədə 
səylərin birləşdirilməsini şərtləndirir. “Biz–  
Azərbaycanda fəaliyyət göstərən qeyri-
hökumət təşkilatları Ermənistanın törətdiyi 
müharibə cinayətlərinin beynəlxalq qurumlar 
tərəfindən araşdırılmasını, ərazilərin mina-
lanması və xəritələrin təqdim edilməməsinə 
hüquqi-siyasi qiymət verilməsini və 
beynəlxalq ictimaiyyətdən, beynəlxalq 
təşkilatlardan Ermənistanın insanlıq əleyhinə 
törətdiyi cinayətlərə görə cəzalandırılmasını 
tələb edirik”, – deyə çıxış edənlər vurğula-
yıblar.

Çıxışlardan sonra konfrans qarşılıqlı dis-
kussiya şəklində davam edib.  

Konfransın yekunu olaraq Qeyri-hökumət 
təşkilatları adından Bəyanat səsləndirilib.

Bəyanatda qeyd olunub ki, Ermənistan 
bütün tarixi dövrlərdə Azərbaycanın mül-
ki əhalisinə münasibətdə beynəlxalq 
hüququn prinsip və normalarına qarşı 
hərəkət edib. Ermənilər  istər  Birinci  Qa-
rabağ müharibəsində, istərsə də Vətən 
müharibəsində terror aktları, Azərbaycan 
əhalisinə qarşı soyqırımı istəklərini heç vaxt 
gizlətməyib və dinc Azərbaycan əhalisinin 
qətlinə səbəb olublar. Vətən müharibəsinin 
bitməsinə baxmayaraq, ölkəmizin mül-
ki şəxslərini hədəfə alan və Ermənistan 
tərəfindən törədilən mina terroru bu gün də 
davam edir.

Vurğulanıb ki, 30 il ərzində Azərbaycan 
ərazisinin 20 faizini işğal altında saxlayan 
Ermənistan bu torpaqlarda 1 milyondan 
çox mina basdırıb. Bu minaların partlaması 
nəticəsində Vətən müharibəsindən sonrakı 
dövrdə 267 Azərbaycan vətəndaşı həlak olub 
və ya ağır yaralanıb. Bu günədək minaların 
təmizlənməsi prosesi zamanı on minlərlə 
mina və partlamamış hərbi sursat aşkarla-
naraq məhv edilib. Azərbaycan hökuməti 
dəfələrlə Ermənistandan mina xəritələrini 
tələb etsə də, rəsmi Yerevanın buna cava-
bı adekvat olmayıb. Ermənistan tərəfindən 
verilən mina xəritələrinin  dəqiqliyi isə çox 
aşağı səviyyədədir.

Bu gün Azərbaycan işğaldan azad olun-
muş ərazilərdə quruculuq və bərpa işlərini 
öz daxili resursları hesabına görür. Təəssüf 
ki, azad edilmiş ərazilərimizdə mövcud olan 
mina problemi bu gün həm bərpa prosesini 
və məcburi köçkünlərin doğma yurdlarına 
qayıdışını ləngidir, həm də bir terror hadisəsi 
olaraq çoxsaylı insanların həyatına son qo-
yur və ya ömürlük əlil qalmalarına səbəb olur.

Ermənistanın Azərbaycana qarşı törətdiyi 
və əsasən dinc sakinləri hədəfə alan mina 
terroru, bütövlükdə, bəşəriyyət əleyhinə 
yönəlmiş hərbi cinayət, sülhə və sabitliyə 
ciddi təhlükədir. 

Azərbaycanda fəaliyyət göstərən qeyri-
hökumət təşkilatları dünya ictimaiyyətinə 
və beynəlxalq təşkilatlara üz tuta-
raq, Ermənistanın törətdiyi müharibə 
cinayətlərinin beynəlxalq qurumlar tərəfindən 
araşdırılmasını, ərazilərin minalanması 
və xəritələrin təqdim edilməməsinə hüqu-
qi-siyasi qiymət verilməsini və beynəlxalq 
ictimaiyyətdən, beynəlxalq təşkilatlardan 
Ermənistanın insanlıq əleyhinə törətdiyi 
cinayətlərə görə cəzalandırılmasını tələb 
ediblər.

“Xalq qəzeti”

QHT-lər ermənilərin mina 
terrorunu lənətlədilər

